
Gwerthusiad beirniadol a nodi’r camau addysgu a dysgu nesaf sy’n canolbwyntio ar 

astudiaeth achos dysgwr unigol neu grŵp o ddysgwyr, sy’n seiliedig ar ddigwyddiad 

beirniadol a arsylwyd. 

 

Cyflwyniad 

Pwrpas yr aseiniad hwn yw archwilio yn gritigol i astudiaeth achos o’m dewis gan dynnu ar y 

profiadau llaw gyntaf a arsylwyd, eu gwerthuso a’u cymharu yn fanwl â methodoleg yn 

ogystal â llenyddiaeth, cyn mynd ati i archwilio’r camau addysgol nesaf y gellid ei gymryd er 

mwyn hyrwyddo amgylchedd a phrofiadau positif o fewn y dosbarth.  Y mae’n ddull lle caiff 

achos neu ychydig o achosion eu hastudio’n ddwys (Gilbert, 2008, 36) ac y mae’n gallu 

arwain at ‘the identification of patterns and relationships, creating, extending, or testing a 

theory (Gomm et al, 2000, 112). Y mae’r digwyddiad beirniadol o fewn astudiaeth achos yn 

gosod sail ar gyfer archwiliad trylwyr, manwl a chyfrannol o’r agwedd(au) hynny sy’n sefyll 

allan neu sy’n atynnu sylw, ac sy’n gofyn i gael ei archwilio yn ddyfnach. Gallai gynnwys 

athro neu fyfyriwr/wyr, digwyddiad, project neu raglen o fewn yr ysgol (Arthur et al, 2012). 

Awgryma Yin (2009) bod gan astudiaethau o’r fath y gallu i ateb cwestiynau y tu hwnt i’r 

‘BETH’ yn unig ac o ganlyniad y mae’n cynnig cyfle i werthuso ac esbonio pam fod rhaglen 

benodol wedi gweithio ai pheidio. Yn ychwanegol at hyn, dywed Tripp:  

‘Critical incidents are not ‘things’ which exist independently of an observer and are awaiting 

discovery like gold nuggets or desert islands, but like all data critical incidents are created. 

Incidents happen, but critical incidents are produced by the way we look at a situation: a 

critical incident is an interpretation of the significance of an event’ (Tripp, 2012, 9) 

Arsylwi  

Ymwelais i ag ysgol gynradd Gymraeg wedi ei leoli yn Ne- Orllewin Cymru, 425 disgybl 

rhwng tri ac un ar ddeg oed sydd ar y gofrestr, gan gynnwys 55 o blant meithrin (ESTYN, 

2019).  Er taw Cymraeg yw prif gyfrwng gwaith a bywyd yr ysgol yn ôl Estyn, dim ond 

chwarter o’r plant sy’n dod o gefndir Cymraeg ac yn ei siarad hi gartref (ESTYN, 2019). Dros 

y tair blynedd diwethaf 11% o’r disgyblion sydd wedi bod yn gymwys i dderbyn prydau ysgol 

am ddim, a chydnabyddir ESTYN (2019) fod hyn yn sylweddol is na’r ganran genedlaethol 

(18%). Yn ychwanegol nodir nhw fod 14% o’i ddisgyblion yn rhai sydd ag anghenion dysgu 

ychwanegol. Diddorol yw nodi hwn gan fod y dosbarth ymwelais i â, dosbarth Blwyddyn 2, â 

thri phlentyn allan o 25 ag anghenion dysgu ychwanegol dwys. 

Serch hynny, llwyddais i gwblhau pedwar arsylwad trylwyr (atodiadau 1-4) dros gyfnod o 

ddau ddiwrnod mewn nifer o wersi trawsgwricwlaidd a oedd yn herio’r plant nid dim ond yn 

academaidd ond yn gymdeithasol hefyd. Yr oeddwn yn ffodus i ddod ar draws nifer o 

ddigwyddiadau beirniadol, yn ystod yr ymweliad (atodiadau 1-4) a oedd yn sicr wedi bod yn 

fuddiol ac wedi fy nghynorthwyo wrth fynd ati i ystyried yr achos critigol fel rhan o’r aseiniad 

hwn. 

Methodoleg  

Ystyrir methodoleg yn fwy na’r dechneg o ymchwilio y mae rhywun yn eu defnyddio, a hefyd 

yn rhywbeth fwy concrit na’u hymrwymiadau paradigmatig. Methodoleg yw’r strategaeth a 

defnyddir ar gyfer ateb y cwestiynau sy’n deillio o’r ymchwil penodol hynny. (Taber, 2007). 

Dywed Schwandt ei fod yn ‘theory of how inquiry should proceed. It involves analysis of the 

assumptions, principles, and procedures in a particular approach to inquiry’ (Schwandt, 

2001, 110). Gofynnai arsylwi i’r ymchwilydd gwylio, recordio a dadansoddi digwyddiadau o 

ddiddordeb (Blaxter et al, 2010) sy’n chwarae rhan hanfodol nid yn unig mewn ymchwil 

ystafell ddosbarth, ond hefyd yn fwy cyffredinol wrth gefnogi twf proffesiynol athrawon a 

datblygiad ysgolion (Hopkins, 2008). 

Gwelwn arsylwi fel ffordd bwrpasol, systematig a detholus o wylio a gwrando ar ryngweithio 

neu ffenomen wrth iddo ddigwydd (Kumar, 2014). Gwelwn lawer o sefyllfaoedd lle mai 

arsylwi yw’r dull mwyaf priodol o gasglu data; e.e. pan fyddwch eisiau dysgu am y 

rhyngweithio sy’n digwydd o fewn grŵp, canfod y swyddogaethau a gyflawnir gan weithiwr, 

neu astudio nodweddion ymddygiadol neu bersonoliaeth unigolyn (Kumar, 2014). Gallai 

hefyd fod yn briodol mewn sefyllfaoedd lle na ellir mynnu gwybodaeth lawn a/ neu gywir trwy 

gwestiynu oherwydd nid yw ymatebwyr yn gydweithredol neu’n ymwybodol o’r atebion 

(Kumar, 2014). 

Cydnabyddir fod yna gwahanol fathau o arsylwi:  

Strwythuredig: Gwyddoch yn union beth yr ydych chwilio amdani. Yn ystod y wers dylwch 

gofnodi pob achlysur mae myfyriwr penodol yn cyflawni gweithred e.e. gofyn cwestiwn. 

Gallwch hefyd llwyfannu sefyllfa neu dasg benodol ac arsylwi sut mae cyfranogwyr eraill yn 

ymateb. 

Distrwythuriedig: Arsylwi a chofnodi popeth sydd yn digwydd i’w ddadansoddi’n 

ddiweddarach.   

Cwympai’r achos y canolbwyntiais i arno rywle rhwng y ddau arsylwad yma. O ganlyniad, 

byddwn yn dadlau ei fod yn arsylwad Lled-strwythuredig (Kumar, 2014).Oherwydd fy mod 

yn gwybod beth oedd yn ofynnol ohonof a’r hyn yr oedd yn rhaid i mi gyflawni, ond yr 

oeddwn yn cofnodi pob dim i’w chwmpasu a’i ddadansoddi’n ddiweddarach ar sail dull 

Fletcher-Wood (2016). 

Cydnabyddwn fod arsylwi cyfranwyr yn anodd oherwydd gall dyfarniad gael ei gymylu gan yr 

hyn sy’n ofynnol. Gallwn ddadlau felly, fod hyn yn anfantais gan ddim ond yr hyn yr ydym am 

ei weld yr ydym yn ffocysu arni, ac o ganlyniad yn dewis i anwybyddu un rhywbeth nad sy’n 

cyd-fynd nac yn ffitio’r briff.  

Adleisiai Lambert effaith Hawthorne (2012) gan ddatgan fod ymddygiad cymdeithasol hefyd 

yn anfantais gan ei fod yn gymhleth a gall ein presenoldeb o fewn dosbarth fod yn 

ddylanwadol. Pwysleisiai Robson hwn (2011; 317) wrth ddweud ‘How do we know what the 

behaviour would have been like if it hadn’t been observed?’  

Yn ogystal, sut allwn ni wybod yn sicr taw arsylwi yw’r dechneg orau i gasglu’r wybodaeth 

sy’n ofynnol. Yn ei lyfr A Beiginner’s Guide to Doing your Education Research Project, 

trafodir Lambert ystod eang o dechnegau y gellid eu cwmpasu y tu mewn i’r ystafell 

ddosbarth, i gynnal ymchwil debyg, gan gynnwys cyfweliad, dadansoddi dogfennau, 

holiaduron a phrofi ond i enwi ychydig (Lambert, 2012).  Ychwanegai dylai pha bynnag ddull 

‘not bring harm, embarrassment or disadvantage to your participants or indeed yourself’ 

(Lambert, 2012, 111) a dylid sicrhau bod gennych fynediad i amgylchedd addysgol addas 

(Lambert, 2012). 

Yn dweud hynny, manteision gwneud arsylwad yw'r ffaith ei fod fel cyfweliad a rhwyddhynt 

newid y ffocws os yw'n helpu'r ymchwil.  Yn ogystal gall gynnig amrywiaeth o ddata i chi, 

boed yn ansoddol neu feintiol,  

‘It is a powerful approach that can open new areas and stimulate further research on a larger 

scale. It is carried out to understand specific phenomena. It follows a research strategy and 

reveals rich and vivid descriptions’ (Kumar, 2014, 134). 

Yn ogystal, er cydnabyddir May (2001) nad yw arsylwi cyfranwyr yn ddull hawdd i berfformio 

na’i ddadansoddi, y mae’n dadlau ei fod, yn sicr, astudiaeth systematig a disgybledig sy’n 

cynorthwyo’n fawr wrth ddeall gweithredoedd dynol a chynnig ffordd newydd o edrych ar ein 

byd cymdeithasol.   

Pedwar Pwrpas  

Digwyddodd yr achos beirniadol yn ystod gwers yr wyf wedi nodi ac atodi fel gwers y 

Tymhorau (atodiad 3). Yr oedd y wers yn un ieithyddol a oedd yn canolbwyntio ar wella a 

hyrwyddo sgiliau ieithyddol y plant wrth iddynt gylchdroi o amgylch pedwar gweithgaredd ar 

ffurf carwsél, gan gwblhau’r gwahanol weithgareddau yr oedd yr athrawes wedi’i pharatoi 

iddynt. Dengys tystiolaeth bod datblygiad ieithyddol a gramadegol yn hollbwysig wrth ddysgu 

i ddarllen ac yn y pendraw, i lwyddiant yn yr ysgol (Waskin et al, 2018). Felly yr oedd yn 

bwysig bod pob disgybl yn cydymffurfio yn y wers er mwyn sicrhau dyfodol llewyrchus. 

Er gwaethaf hyn, penderfynodd yr unigolyn dan sylw, plentyn B, (plentyn yr wyf yn gwybod 

sydd â phroblemau ymddygiadol dwys) i beidio â chydymffurfio â gofynion y wers ond i golli 

ei dymer a dinistrio arddangosfa tu allan i’r dosbarth a thaflu bocsys ac adnoddau at 

gynorthwydd y dosbarth wrth iddi drio tawelu meddwl a llonyddu’r plentyn. Wedi cyfnod o un 

i un yn sesiwn y bore, gofynnodd yr athrawes i blentyn B ymuno yn ôl yn y wers fel bod 

modd i’r disgybl cyd-weithio a chael cyfle i ryngweithio â’i gyd-ddisgyblion.  Yr oedd modd 

gweld yn syth nad oedd plentyn B yn hapus gyda’r trefniadau yma, a llai na phum munud i 

mewn i’r wers yr oedd anhrefn a llanast llwyr.   

Yr oedd meddwl am y digwyddiad hwn yn nhermau pedwar diben Donaldson yn anodd gan 

nad oedd y plentyn yn dangos dim o’r nodweddion a oedd yn bresennol yn y ddogfennaeth 

hon, nac yn barod i fod yn ‘ddinesydd i Gymru a’r byd’ (Donaldson, 2015, 30) a oedd yn 

‘gwireddu eu dyheadau fel aelod gwerthfawr o gymdeithas’ (Donaldson, 2015, 30). Serch 

hynny, penderfynais feddwl am y digwyddiad yn ei gyfanrwydd a sut effaith gafodd ffrwydrad 

plentyn B ar eu cyfoedion: y dosbarth.  

Yr oedd meddwl am deimladau’r dosbarth llawer haws wrth gysylltu’r pedwar diben â’r 

feirniadaeth gritigol hon. Penderfynais taw unigolion iach a hyderus byddai’r diben mwyaf 

addas i gysylltu’r digwyddiad gydag, wrth ystyried sut yr oedd y digwyddiad wedi effeithio ar 

eu hiechyd a’u lles wrth iddo ddatod. Adleisiai’r diben hwn y pwysigrwydd o gael profiad yn 

delio â heriau a’u trechu ac y mae Adroddiad Donaldson: Dyfodol Llwyddiannus yn datgan 

bod ‘dod o hyd i’r wybodaeth a’r cymorth sydd eu hangen i gadw’n ddiogel ac iach a gwneud 

penderfyniadau pwyllog ynghylch eu ffordd o fyw a rheoli risg’ (Donaldson, 2015, 30) yn 

hanfodol bwysig. Adlewyrchai hyn yn ogystal gan Lohre et al (2010) sy’n datgan fod iechyd a 

lles mewn ysgol yn dibynnu ar nifer o ffactorau, ond fod amgylchedd dysgu heb aflonyddwch 

yn hanfodol bwysig i’r ethos ddysgu.   

O ystyried y digwyddiad o safbwynt plentyn B, gallwn ddadlau bod y digwyddiad yn dysgu’r 

plentyn sut i fod yn ddinesydd egwyddorol a gwybodus gan ei fod yn dysgu dros amser 

beth yw’r ffiniau cymdeithasol a pha fath o ymddygiad ystyrir yn briodol yn y dosbarth. Yn 

ogystal bydd yn ‘deall ac yn ystyried effaith eu gweithredoedd wrth ddewis a gweithredu’ 

(Donaldson, 2015, 30) gan wybod nad yw’n iawn i ffrwydro oherwydd ei fod am gael ffordd ei 

hun neu beidio cydymffurfio er mwyn herio’r drefn. Wrth ddod i ddeall yr uchod bydd yr 

unigolyn hefyd yn deall pwysigrwydd ‘parchu anghenion a hawliau pobl eraill, fel aelod o 

gymdeithas amrywiol’ (Donaldson, 2015, 30) gan adnabod bod ei ymddygiad yn gallu cael 

effaith negyddol/gwael ar ethos a harmoni ei ddosbarth. 

Adolygiad o Lenyddiaeth 

Arweiniai hyn ymlaen yn briodol at bwrpas yr adolygiad llenyddol hwn felly: ymchwilio i ba 

effaith mae ymddygiad gwael yn cael ar lawr dosbarth a beth yw’r strategaethau y gellid eu 

defnyddio i oresgyn ymyrraeth, yn ogystal ag archwilio i effaith perthnasoedd o fewn 

teuluoedd a’r effaith y maent yn ei gael ar ymddygiad gwael plentyn. Gan nad wyf yn siŵr 

eto beth yw achosion problemau'r plentyn dan sylw, gan ei fod yn aros am ymchwiliad, rwyf 

wedi penderfynu archwilio’r meysydd canlynol, ar sail y wybodaeth a gasglwyd gennyf yn 

ystod fy arsylwad. 

 

Diffiniai Smith a Fox (2003:6) ymddygiad heriol fel ‘any repeated pattern of behaviour, or 

perception of behaviour, that interferes with, or is at risk of interfering with optimal learning or 

engagement in prosocial interactions with peers and adults.’ Maent hefyd yn datgan bod y 

plant hynny sy’n dangos agweddau o ymddygiad heriol ac nid sy’n ymateb i gymorth 

nodweddiadol, yn agored ac mewn perygl o ddatblygu problemau ymddygiadol problematig 

dwys yn ogystal ag anawsterau academaidd yn hwyrach mewn bywyd (Fox et al 2003). 

Yn ôl Sternberg a Williams (2002), y mae camymddwyn o fewn y dosbarth yn bygwth 

athrawon a myfyrwyr, oherwydd pan fydd myfyrwyr yn aflonyddgar ac oddi ar dasg daw’r 

addysgu i ben. Yn ychwanegol at hwn, pan fydd myfyrwyr yn anwybyddu rheolau’r dosbarth 

ac yn herio awdurdod eu hathro, maent yn amharu ar y dysgu ac yn atal eu cyd-ddisgyblion 

rhag llwyddo. Y mae Palmer (2015) o’r un farn, ac yn datgan mae’r llond llaw o blant sy’n 

camymddwyn yn y dosbarth yn sicrhau bod yr athro yn ymgolli yn y busnes o reoli ac nid 

addysgu. O ganlyniad mae llai o amser ac egni ar gael i gynhyrchu gwersi ysgogol ac y mae 

addysg pob plentyn yn dioddef. 

Rhagolwg gwahanol a gawn gan Dreikus (a ddyfynnwyd yn James, 2005) wrth ymdrin ag 

ymddygiad gwael. Gan ddefnyddio theori Adlerian, esboniai’r rhesymeg tu ôl i’r ymddygiad 

heriol, gan nodi taw ymgais anymwybodol y plentyn ‘i berthyn’ yw hi. Yr hyn a ystyrir fel 

‘nodau camsyniol’ yn ôl Dreikus, megis ceisio sylw, pŵer, meithrin, dial, neu gyflwyno ei 

hunain fel dioddefwr, yw ymgais plentyn i gyfathrebu ar lefel sylfaenol gydag oedolyn er 

mwyn perthyn ac ennill hygrededd cymheiriaid. Er bod ymddygiad gwael yn cael effaith 

niweidiol ar ddysgu cyfoedion, gallwn weld yn glir bod ystyr llawer dyfnach i hyn mewn rhai 

achosion. 

Dywed Burret a Cremin (2018) bod sefydlu rheolaeth ystafell ddosbarth effeithiol yn 

ymwneud â gwneud y mwyaf o ymgysylltiad y disgyblion â dysgu a datblygu perthnasoedd 

cymdeithasol priodol. Dywedant hwy y dylid targedi reoli ymddygiad trwy feithrin sgiliau 

gwybyddol, cymdeithasol, emosiynol ac ymddygiadol disgyblion er mwyn datblygu eu 

hunanreolaeth a’u cymhwysedd cymdeithasol. Gwelwn felly, yn yr un modd a chyrraedd lefel 

mewn prawf bydd rhai disgyblion yn cyrraedd cymhelliant uchel yn eu dysgu ac yn hyderus 

wrth gyfathrebu ag oedolion a chyfoedion, bydd eraill efallai angen mwy o gyfeiriad ac 

atgyfnerthiad i gydymffurfio â’r disgwyliadau ac ymddygiad priodol hynny o fewn y dosbarth. 

Yn ôl Burret a Cremin (2018) dylid fod yn gyson a pha bynnag dull yr ydych yn dewis ei 

fabwysiadu. Dywedan nhw fod disgyblion heriol yn chwilio am strwythur a diogelwch a 

byddant yn herio’r drefn dro ar ôl tro tan iddyn nhw sylweddoli bod athro o ddifri. 

Ar sail hyn, cynigir y ddwy nifer o ddulliau rheoli gan gynnwys: 

• Trefn ystafell ddosbarth - lleolwch ddisgyblion heriol tua’r blaen fel nad oes cyfle 

ganddynt i dynnu sylw cynulleidfa. Trwy wneud hyn rydych yn agosach at yr annerch 

ac felly mae’n haws i’w fonitro a rheoli’r ymddygiad e.e. trwy gyswllt llygaid 

uniongyrchol neu’r defnydd o ystum llaw. 

• Dysgu - trefnwch eich amser yn ofalus wrth ystyried dilyniant/maint tasgau dysgu. Os 

welwch fod canolbwyntio’n broblem, rhannwch y dysgu yn unedau llai, cyraeddadwy. 

Pwysleisiwch ddysgu gweledol i’w helpu i drefnu eu gwaith a newid tasgau yn aml. 

Awgrymai O’Reagan (2014) un ffordd o helpu plentyn i gadw ar dasg gyda ‘Beating 

the clock’. Gosodwch amserydd i gyfnodau 5 neu 10 munud ac egluro beth sy’n 

ddisgwyliedig o’r plentyn erbyn diwedd yr amser penodedig. Yn y pendraw helpai 

hwn plant i gadw ar dasg a ffynnu yn eu gwaith wrth osod nod cyraeddadwy. 

 

• Newid Ymddygiad – canolbwyntiwch ar yr ymddygiad sylwgar gan geisio osgoi gosod 

y plentyn yn y categori ‘drwg’. Rhestrwch yr ymddygiadau sy 'n peri pryder, gan 

gasglu arsylwadau manwl o’r hyn sy 'n sbarduno’r ymddygiad annymunol a’r 

canlyniadau, ynghyd â phryd a pha mor aml y maent yn digwydd.  

 

• Cyfathrebu - pwysleisiai Ginott pwysigrwydd cyfathrebu wrth ddisgyblu, yn enwedig 

pa mor effeithiol y mae’r athro yn siarad â’i blant (Charles, 2002). Dengys Ginott y 

cyfrifoldeb sydd ar athrawon bellach, ond hefyd pa mor ddylanwadol maent yn gallu 

bod. Yn yr un modd, nodai Ellis a Tod (2009) bod defnyddio’r dechneg hon yn ef-

feithiol yn gallu bod yn hynod o bwerus wrth siapio ymddygiad o fewn y dosbarth a 

chyrraedd y gofynion penodedig. 

 

Nid yw ymddygiad heriol dim ond yn tarfu ar amgylchedd yr ystafell ddosbarth, ond mae 

hefyd yn gallu effeithio’n negyddol ar deuluoedd, yn enwedig pan fydd plant yn dangos 

ymddygiad heriol parhaus yn y cartref ac yn y gymuned yn ôl Fox et al (2002). Wrth esbonio 

ymddygiad o fewn un sefyllfa, mae’n duedd arnom i’w gysylltu ag ymddygiad mewn lleoliad 

arall e.e. amgylchedd y cartref. Er gwaethaf y ffaith bod ymddygiad disgyblion yn amrywio yn 

yr ysgol - o ddosbarth i ddosbarth hyd yn oed - mae athrawon yn aml yn erfyn ar 

amgylchedd y cartref am esboniad dros yr ymddygiad, yn enwedig os yw’n achosi 

problemau parhaus yn y dosbarth. Atgyfnerthai Vagras syniadaeth Fox (2013) yn ei llyfr 

Behaviour Analysis for Effective Teaching gan bwysleisio faint o effaith gaiff amgylchedd y 

cartref ar fywyd plant o ddydd i ddydd, o’r iaith a siaredir i’r dulliau disgyblu y defnyddir.   

Dywed James a James (2004) fod y cysyniad o ‘deulu’ wedi meddiannu statws amwys ers 

amser yn llygaid Llywodraethau’r Gorllewin. Fe’i gwerthfawrogir ar y naill law fel y peth sy’n 

darparu’r sylfaen sefydlog i gymdeithas, ond ar y llaw arall, gwelir fel sefydliad sy’n meithrin 

hunanoldeb a phreifatrwydd. Waeth beth yw’r cyd-destun diwylliannol, o fewn y teulu dysgai 

plant sut i fod yn oedolion (James & James, 2004) gyda rhieni yn modelu’r ymddygiad y 

gwelir hwy yn briodol o fewn y gymdeithas. Cytunai Music (2011) gan ddatgan bod nifer o 

blant yn derbyn y gofal cariadus hynny sy’n eu datblygu i fod yn unigolion a dinasyddion 

egwyddorol sy’n cydymffurfio â rheolau’r gymdeithas. Ond yn anffodus, mae’n cyfaddef, bod 

eraill yn dioddef trais neu gamdriniaeth wrth law eu modelau rôl ac ychydig iawn o blant sy’n 

derbyn mewnbwn dynol parhaus. 

Yn dilyn cyfnod yr Ail Ryfel Byd, dadleuodd nifer fod bodau dynol yn ‘lechi gwag’ ac yn ôl 

Pinker gellid eu mowldio yn ôl dylanwad rheini a ffynonellau allanol (Pinker, 2002). Serch 

hynny, cawn farn wrthwynebol gan Harris (2009) sy’n dadlau bod dylanwadau genetig yn 

ganolog ac nad oes gan rieni mawr o ddylanwad ar ddatblygiad eu plant bellach. Er 

gwaetha’r ddau bersbectif pegynol yma, nodir Music (2011) na ddylid tanamcangyfrif rôl 

perthnasoedd blaenorol plant, gan eu bod yn dylanwadu ar y ffordd y mae plant yn 

rhyngweithio a’u cyd-ddisgyblion, yn ogystal â sut maent yn cydymffurfio o fewn lleoliad 

disgybledig.  

Y mae plant sydd â phrofiad o ymlyniad anhrefnus ac sydd wedi bod yn destun rhianta 

brawychus ac anghyson, yn fwy tebygol o arddangos arwyddion o anawsterau ymddygiadol 

o gymharu â’u cyfoedion pan maent yn mynd i’r ysgol (Lyons-Ruth et al, 2003). Adleisiai 

Music (2011) ei syniadaeth, wrth ychwanegu fod ymlyniad anhrefnus yn fwy tebygol o 

ddatblygu ymddygiad treisgar neu ddrwg mewn plant yn enwedig wrth iddynt fynd i’r ysgol.   

Yn yr un modd a Music dadleuodd y Seicotherapydd Gerhardt (2004) yn ei llyfr Why Love 

Matters: How Affection Shapes a Baby’s Brain nid oes fath beth a ‘phlentyn drwg’ dim ond 

‘rhieni gwael’ sydd naill ai’n esgeulus neu’n ymwthiol. Rhybuddiodd bod diffyg sensitifrwydd 

gan rieni yn ystod babandod yn creu problemau pan fydd y plentyn yn tyfu ac yn cyfyngu ar 

y gallu i ymateb i straen a chynyddu’r tueddiad o ddioddef o amryw o gyflyrau. Gosodir 

Cowley (2003) hwn mewn i gyd-destun gan gymharu plentyn ag ymddygiad gwael i blentyn 

nad sydd â llawer o brofiad â llyfrau ac felly yn gweld gwaith llythrennedd yn anodd. Y mae’r 

plant hynny sydd heb brofi ymddygiad da ddim yn mynd i gydymffurfio â’r drefn, gan nad oes 

profiad ganddynt yn gwneud. Atgyfnerthai’r ddadl gan Gerhardt wrth iddi ychwanegu ‘There 

is something so powerful about the earliest themes of our lives, which chaos theory may 

help to explain. It suggests that small differences at the beginning of a process can lead to a 

hugely different outcome’ (Gerhardt, 2004; 15). 

Mae’r seicolegydd clinigol a phundit cyfryngol, Oliver James yntau yn rhannu’r farn hon ac 

yn dadlau yn ei lyfr They F*** You Up: How to Survive Family Life bod plant yn ddioddefwyr 

at law eu profiadau plentyndod (James, 2002). Atgyfnerthai Gulberg (2009) nifer o’r 

dadleuon yn llyfr James, wrth ddatgan y gellir olrhain popeth o gaethiwed, anhwylder 

personoliaeth, trais a throseddgarwch, niwrosis a gorfywiogrwydd yn ôl i’r math o ofal a 

dderbyniwyd yn blentyn.  

O ganlyniad, byddwn yn dadlau taw profiadau llaw gyntaf plentyn o fewn y cartref sydd yn 

siapio’i ymddygiad nid dim ond wrth iddyn nhw fynd i’r ysgol ond yn ddiweddarach mewn 

bywyd fel aelodau priodol o’r gymuned, gan osod sail i’r holl berthnasoedd y bydd unigolyn 

yn dod ar eu traws yn ystod ei oes. Yn dweud hynny, mae’n bwysig nodi yn fan hyn bod 

Cowely (2003) yn datgan bod problemau ymddygiadol yn gallu codi o ganlyniad i ddiffyg 

sgiliau magu plant sylfaenol neu ymatebion ymosodol yn ystod ei fagwraeth. Ond hefyd 

cydnabyddir bod rhai plant yn datblygu anawsterau emosiynol neu ymddygiadol oherwydd 

cyflyrau meddygol.  

Adfyfyrio/ Gwerthuso a chamau nesaf 

Mae adfyfyrio yn daith addysgol o ddod yn ymarferydd myfyriol, rhywun sy'n myfyrio moment 

i foment. Mae’n gofyn bod unigolyn yn dysgu drwy brofiad o ddydd i ddydd a gwireddu eu 

gweledigaeth o arfer dymunol fel realiti byw. Mae'n broses atblygol o hunan-ymchwiliad a 

thrawsffurfio er mwyn dod yn ymarferydd llwyddiannus a chyrraedd eich nod (Johns, 2013). 

Cydnabyddir (Bridgestock, 2014) fod dysgu i ddysgu yn sgìl hanfodol felly, ynghyd â derbyn 

y cyfrifoldeb am ddysgu a datblygiad eich hun. Mae myfyrio yn rhan o'r dilyniant hwn ac mae 

datblygu sgiliau myfyriol yn cynorthwyo gyda'r broses o wybod sut i ddysgu, a derbyn bod yr 

unigolyn yn ganolog i'w ddysgu ei hun. Yn ddelfrydol, bydd ymarferwyr myfyriol yn harneisio 

ac yn cyfuno'r deallusol a'r emosiynol gyda'u harferion gweithredol. Ac yn hytrach nag 

ymatebion un dimensiwn, bydd y catalydd hwn yn cynhyrchu proses barhaus lle caiff 

meddwl, actio, holi a chydweithio eu dwyn ynghyd mewn cyfuniad cefnogol, gan greu 

ymatebion CAMPUS, a chanlyniadau uwchraddol (Heyler, 2015). 

Er bod ymddygiad yn amlwg yn broblem, rhaid cymeradwyo’r athrawes gan ei bod hi’n wych 

yn delio â’r plentyn dan sylw. Nid yn unig yr oedd yn osteg ond hefyd fe geisiodd ddelio a’r 

broblem cyn gynted ag oedd yn bosib. Gwnaed ddefnydd o fodel Dewey 1910 (a 

ddyfynnwyd yn McGregor a Cartwright, 2011) gan gydblethu’r tair nodwedd bwysig ganlynol 

wrth ddelio â’r sefyllfa; bod yn feddwl-agored i syniadau a meddyliau newydd; bod yn gwbl 

galonnog trwy chwilio am ddulliau newydd ac ymgysylltu'n llawn â hwy; a bod yn gyfrifol 

drwy fod yn ymwybodol o ganlyniadau ei gweithredoedd ei hun. 

Yr oedd y strategaeth ‘Nawr ac Wedyn’ a defnyddiwyd er mwyn ceisio tawelu’r plentyn yn 

ymgorfforiad o’r dull uchod. Pwrpas y dechneg hon, o beth yr wyf yn deall o arsylwi a thrafod 

â’r athrawes yn dilyn y wers, oedd ceisio annog ymddygiad da. Dywed pethau megis 

‘gwnewch y gwaith ‘nawr’ ac ‘wedyn’ gallwch fynd allan i chwarae neu gael yr Ipad. Y mae’n 

gweithredu fel rhyw fath o achos ac effaith, yn fy marn i, gan wobrwyo’r ymddygiad da fel 

gall plentyn ddysgu a chysylltu’r gwaith â gwobr yn y pendraw. Gwelaf yn bersonol bod y 

strategaeth hon hefyd yn ymgorffori’r dull ymddygiadol ac yn ôl Payne (2015) mae 

ymddygiadaeth yn awgrymu wrth wobrwyo patrymau ymddygiad dymunol a chosbi patrymau 

annymunol, y bydd y rhai annymunol yn diflannu ac yn y pendraw yn gadael dim ond yr 

ymddygiadau yr ystyrir yn ffafriol i ddysgu. 

Gan nad weithiodd y dechneg flaenorol, defnyddiwyd techneg arall gan yr athrawes sef 

system y goleuadau traffic, strategaeth a welwn yn cael ei ddefnyddio mewn amryw o 

sefyllfaoedd yn yr ysgol, o asesu ar gyfer dysgu i ddelio ag ymddygiad annymunol. Yn debyg 

i’r dechneg arall a ddefnyddiwyd, roedd hyn ar waith er mwyn tawelu’r plentyn pan nad oedd 

yn cydweithredu. Yr hyn sy’n dwyn i gof yn fan hyn yw theory Schon (1987) ‘reflection-in-

action’ sy’n ceisio ail-lunio’r weithred dra’i fod yn datod. Wrth i’r plentyn gamymddwyn, 

dangosodd yr athrawes y lliw coch i'r plentyn, a oedd yn atgyfnerthu’r syniad nad oedd yn 

hapus ag ymddygiad y plentyn. Yn debyg i ddull ‘nawr ac wedyn’ byddai'r plentyn yn 

cysylltu coch â cholli amser chwarae neu wobr. Ond anffodus, eto i gyd gan fod y plentyn 

wedi cynhyrfu cymaint ni lwyddodd i wneud gwahaniaeth.   

Dengys y dystiolaeth yn glir nad oedd un o’r ddau ddull wedi gweithio wrth dawelu meddwl y 

plentyn, gan ei fod yn gwybod bod yr ymddygiad yn mynd i sicrhau’r canlyniad yr oedd yn 

dymuno.  Pwysleisiai hwn gan Daniels et al (2012: 571) sy’n dweud ‘If a child finds that 

angry behaviours get them what they want, these behaviours will be reinforced’. 

Hoffwn ychwanegu yn fan hyn, na ddylid cyffredinoli plant o dan yr un faner ac er bod y 

CADY wedi argymell y strategaethau uchod i reoli ymddygiad gwael sawl plentyn o fewn y 

dosbarth, y mae Swanepoel (2017) yn datgan, na fydd argymell yr un strategaeth ymhob 

achos - boed hynny’n rhaglen rhianta neu'n rheoli dicter plentyn, yn ddefnyddiol gan fod pob 

plentyn yn wahanol. 

I oresgyn yr un broblem eto a hyrwyddo amgylchedd positif dylid sicrhau bod cynllun 

gweithredu personol mewn lle, sydd wedi cytuno rhwng rhieni a’r ysgol i gadw’r disgybl ar 

dasg gyda strategaethau wedi’i deilwra’n bersonol i’w anghenion amrywiol. Bydd asesu 

crynodol parhaus fel hunanasesu neu gwestiynu gan yr athro hefyd yn sicrhau bod y plentyn 

ar dasg ac yn llwyddo. Bydd hwn hefyd yn sicrhau nad yw’n ofynnol i'r plentyn fod yn 

bresennol yn yr ystafell ddosbarth trwy’r amser os nad yw'n gyfforddus ac yn atal unrhyw 

ymyraethau tebyg yn y dyfodol. 

Wrth gysylltu hyn a’m datblygiad proffesiynol fy hun, gwelaf bwysigrwydd adnabod y 

disgyblion o fewn y dosbarth a chydnabod bod pawb yn wahanol (galluoedd/anghenion). 

Gobeithiaf sicrhau bod ymddygiad da yn cael ei atgyfnerthu, gan atynnu sylw at yr 

ymddygiad dymunol ac anwybyddu unrhyw ymddygiad arall. Yn bwysicaf oll, sicrhau fy mod 

yn amyneddgar, y mae’r plant dim ond yn ifanc a’r profiadau addysgol yma sydd yn siapio eu 

datblygiad, mae’n bwysig bod yr holl gyfleoedd a phrofiadau yn cyfoethogi eu dyfodol 

gwaeth beth yw’r cefndir.  Gan ystyried yr hyn a welwyd a darllenwyd, rhaid cofio nad yw 

pob ymddygiad drwg o ganlyniad i ddiffyg cydymffurfio ac y mae’n bwysig asesu’r darlun 

lawn wrth ymdrin â phroblemau ymddygiad unigolion yn nosbarth fy hun yn y dyfodol. 

Casgliad 

Wrth bwyso a mesur felly, mae’r astudiaeth achos critigol hon wedi sbarduno ymchwiliad 

trylwyr a manwl i amryw o feysydd yn ymwneud ag ymddygiad a pherthnasoedd. Yn bennaf 

gwelwn, ei bod hi’n hanfodol, unwaith i’r plentyn dderbyn diagnosis, bod darpariaethau cywir, 

ar waith er mwyn sicrhau bod pob plentyn yn derbyn y profiadau addysgol gorau posibl ac 

nid yw ffrwydradau fel yr un a welais yn cael effaith ar ethos dysgu’r dosbarth. Mae angen 

atgyfnerthiad cadarnhaol ar y plentyn, a llai o bwysau i gymryd rhan efallai, gan ei fod yn 

amlwg bod, bod yn rhan o amgylchedd dosbarth yn achosi trallod iddo. Ni ddylid gwthio’r 

plentyn i gymryd rhan yn y dyfodol felly ond gadael iddo gwblhau tasgau a chadw ar dasg tu 

allan i amgylchedd y dosbarth nid dim ond er ei les e ond hefyd er lles a datblygiad y 

dosbarth cyfan.   

